
1. Նախագծի կարգավորումներով նախատեսվում է Հայաստանի Հանրապետության կառավարության 2019 թվականի հունիսի 6-ի N 727-Ն որոշման (այսուհետ՝ Որոշում) N 1 հավելվածը լրացնել հետևյալ բովանդակությամբ 2.1 ենթակետով․
« 2.1. Սույն կարգի կիրառության իմաստով՝
1) օպերացիոն ծախս է համարվում արտադրական, իրացման, վարչական, ֆինանսական և այլ ծախսերի հանրագումարը․
2) որակավորված մասնագետ է համարվում տեղեկատվական տեխնոլոգիաների ոլորտի մասնագետը, որն ունի տվյալ ոլորտում մասնագիտական կրթությունըհավաստող ավարտական փաստաթուղթ (հավաստագիր, վկայական)։»։
Նշված կապակցությամբ հարկ է նկատել, որ Որոշման N 1 հավելվածով հաստատված Կարգի 2-րդ ենթակետի համաձայն՝ Կարգում օգտագործվող հասկացությունները պետք է բխեն «Ազատ տնտեսական գոտիների մասին» օրենքից՝ (այսուհետ՝ Օրենք) և ունեն նշված օրենքում նախատեսված նույն իմաստը։ Մինչդեռ, հարկ է նկատել, որ Նախագծով առաջարկվող վերը նշված հասկացություններին կամ դրանց իմաստին համահունչ որևէ տերմին Օրենքի ուսումնասիրության արդյունքում չի բացահայտվել։ Այսպիսով, որևէ հասկացություն սահմանելիս անհրաժեշտ է առաջնորդվել Օրենքի կարգավորումներով։
Բացի այդ, պետք է նկատել, որ հիշյալ նոր սահմանվող հասկացության մեջ առկա է «այլ ծախսեր» անորոշ ձևակերպումը, որը թույլ չի տալիս ընկալելու, թե օպերացիոն ծախսն ինչ այլ ծախսերից է բաղկացած լինելու։ Այս առումով նկատի ունենալով «Նորմատիվ իրավական ակտերի մասին» օրենքի 15-րդ հոդվածի 3-րդ մասի պահանջը, որի համաձայն՝ նոր սահմանվող հասկացության բովանդակությունը պետք է լինի այնպիսին, որ այն ապահովի դրա միատեսակ ու միանշանակ ընկալումն ու կիրառումը՝ առաջարկում ենք հիշյալ հասկացության բովանդակությունն առավել հստակեցնել՝ բացառելով անորոշ եզրույթների կիրառումը։
	Մասամբ է ընդունվել։
Հարկ է նշել, որ «գործառնական (օպերացիոն) ծախս»  և «որակավորված մասնագետ» հասկացությունները բխում են «Ազատ տնտեսական գոտիների մասին» օրենքի 7-րդ հոդվածի 3.1 մասից և քանի որ օրենքում նշված հասկացությունները չեն մեկնաբանվում, ուստի նախատեսվող փոփոխության մեջ հղում կատարվում է կարգին՝ նշելով սույն կարգի կիրառության իմաստով։
Միաժամանակ, «այլ ծախսեր» ձևակերպումը խմբագրվել է և «օպերացիոն ծախս» հասկացությւոնը փոխարինվել է «գործառնական ծախս» հասկացությամբ։

	2. Նախագծի 1-ին կետի  2-րդ ենթակետով նախատեսվում է Որոշման N1 հավելվածը լրացնել 3-րդ գլխով, որի 8-րդ կետում նշվում է․
«Ազատ տնտեսական գոտու գործունեության ժամկետը կարող է երկարաձգվել է կազմակերպչի դիմումի հիման վրա, (…)»։
Այս առումով գտնում ենք, որ առավել նպատակահարմար կլինի նշված կարգավորման շրջանակում կիրառվող «դիմում» բառը փոխարինել «երկարաձգման հայտ» բառերով՝ հաշվի առնելով, որ ինչպես Օրենքի, այնպես էլ Որոշման տեսանկյունից կազմակերպիչը լիազոր մարմին ներկայացնում է հայտ, այսինքն՝ գործընթացն սկսվում է հայտի հիման վրա, որի բաղկացուցիչ մասն են կազմում դիմումը և ամփոփագիրը։
	Մասամբ է ընդունվել։
Նախագիծը լրամշակվել է։

	3. Նախագծի 1-ին կետի 2-րդ ենթակետով Որոշման մեջ լրացվող 3-րդ գլխի 11-րդ կետի համաձայն՝ Լիազոր մարմինը 5 աշխատանքային օրվա ընթացքում, ամփոփելով հանձնաժողովի անդամների գնահատականները, դրանց հիման վրա կազմելով հանձնաժողովի եզրակացություն և Հայաստանի Հանրապետության կառավարության որոշման նախագիծ, դրանք ներկայացնում է Հայաստանի Հանրապետության կառավարություն։
Նշվածի կապակցությամբ հարկ է նկատել Օրենքի 16-րդ հոդվածի 1-ին մասի 1-ին ենթակետի կարգավորումն առ այն, որ ազատ տնտեսական գոտին լուծարվում է Կառավարության որոշմամբ՝ սահմանված ժամկետը լրանալուց, եթե Կառավարության կողմից ժամկետը երկարաձգելու մասին որոշում չի կայացվում կազմակերպչի՝ սույն օրենքով սահմանված կարգով ներկայացված հայտի հիմքով՝ հանձնաժողովի տված եզրակացության հիման վրա։
Նախագծով սահմանվող հիշյալ կարգավորման և Օրենքի դրույթների համադրված վերլուծությունն հանգեցնում են նրան, որ առկա է անհամապատասխանություն՝ հաշվի առնելով, որ Օրենքի տեսանկյունից եզրակացությունը տրվում, հետևաբար՝ նաև կազմվում է Լիազոր մարմնի կողմից, մինչդեռ Նախագծի իմաստով եզրակացությունը կազմվում է հանձնաժողովի կողմից՝ հանձնաժողովի անդամների գնահատականների հիման վրա։ Հաշվի առնելով առաջացող անհամապատասխանությունը՝ գտնում ենք, որ Նախագծի առաջարկվող դրույթն անհարժեշտ է վերանայել և համապատասխանեցնել Օրենքի կարգավորումներին։
	Չի ընդունվել։
Անհամապատասխանություն առկա չէ, քանի որ եզրակացությունը Որոշման 11-րդ կետով նշվում է, որ Լիազոր մարմինը հանձնաժողովի անդամների գնահատականների հիման վրա կազմում է հանձնաժողովի եզրակացությունը։
 

	4. Նախագծի 1-ին կետի ենթակետերի համարակալումն անհրաժեշտ է վերանայել և խմբագրել՝ համաձայն «Նորմատիվ իրավական ակտերի մասին» օրենքի 14-րդ հոդված պահանջների՝ նկատի ունենալով, որ Նախագծի 1-ին կետում առկա են երկու 6-րդ ենթակետեր։
Միաժամանակ հայտնում ենք, որ Նախագիծը նորմատիվ իրավական ակտերի» մասին օրենքի 6-րդ հոդվածով նախատեսված կարգով պետական-իրավական փորձաքննության ներկայացնելու դեպքում ԱՆ իրավական ակտերի փորձաքննության գործակալության կողմից դրա վերաբերյալ կտրամադրվի փորձագիտական եզրակացություն։
	Ընդունվել է։

	[bookmark: _Hlk152141617]2.ՀՀ տարածքային կառավարման և ենթակառուցվածքների նախարարություն

	N ԴԽ/27.3/38508-2024


	ՀՀ տարածքային կառավարման և ենթակառուցվածքների նախարարությունն առաջարկում է Նախագծի    1-ին կետում «փոփոխությունները» բառից հետո ավելացնել «և լրացումները» բառը` հաշվի առնելով «Նորմատիվ իրավական ակտերի մասին» օրենքի 12-րդ հոդվածի 1-ին մասը, համաձայն որի «Նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը:»:   
	Ընդունվել է։

	N 01/3-2/75365-2024

	«Հայաստանի Հանրապետության կառավարության 2019 թվականի հունիսի 6-ի N 727-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը`
1. «Ազատ տնտեսական գոտիների մասին» օրենքի (այսուհետ՝ Օրենք) 7-րդ հոդվածի 3.1-ին հոդվածի 2-3-րդ մասերի համաձայն՝ նույն օրենքի 14-րդ հոդվածի 1-ին մասի 8-10-րդ կետերով նախատեսված գործունեության տեսակներ իրականացնող շահագործողները պետք է համապատասխանեն ազատ տնտեսական գոտիներում իրական ներկայության պայմաններին: Նույն մասի կիրառության իմաստով ազատ տնտեսական գոտիներում իրական ներկայության պայմաններ են համարվում՝
- Օրենքի 14-րդ հոդվածի 1-ին մասի 8-10-րդ կետերով նախատեսված գործունեության տեսակների արդյունքներով եկամուտների ստեղծման համար անհրաժեշտ գործողությունների իրականացում ծրագրով նախատեսված թվով որակավորված, լրիվ դրույքով աշխատողների միջոցով.
- Օրենքի 14-րդ հոդվածի 1-ին մասի 8-10-րդ կետերով նախատեսված գործունեության տեսակների արդյունքներով եկամուտների ստեղծման համար անհրաժեշտ գործողությունների իրականացում ծրագրով նախատեսված ծավալով գործառնական ծախսերի միջոցով։
Հաշվի առնելով նշվածը, ինչպես նաև այն, որ Նախագծի 1-ին կետի 6-րդ ենթակետով նոր խմբագրությամբ շարադրվող՝ Հայաստանի Հանրապետության կառավարության 2019 թվականի հունիսի 6-ի N 727-Ն որոշման (այսուհետ՝ Որոշում) N 3 հավելվածի Ձև N 2-ում և Ձև N 3-ում նույնպես կիրառվել են «որակավորված, լրիվ դրույքով աշխատողներ» և «գործառնական ծախսեր» հասկացությունները՝ առաջարկում ենք Նախագծի 1-ին կետի 1-ին ենթակետում կիրառված «օպերացիոն ծախս» և «որակավորված մասնագետ» հասկացությունները փոխարինել համապատասխանաբար «գործառնական ծախս» և «որակավորված, լրիվ դրույքով աշխատող» հասկացություններով.
	Ընդունվել է։

	2. Նախագծի 1-ին կետի 2-րդ ենթակետով Որոշման N 1 հավելվածում լրացվող 3-րդ գլխի 10-րդ կետը առաջարկում ենք հստակեցնել, մասնավորապես սահմանել, թե հանձնաժողովի անդամները հայտի վերաբերյալ դիրքորոշումը կոնկրետ որ մարմնին են ներկայացնում.
	Ընդունվել է։

	3. Հաշվի առնելով Օրենքի 5-րդ հոդվածի 5-րդ մասը՝ Որոշման մեջ լրացվող 3-րդ գլխի 14-րդ կետում «համաձայնագիր» բառը առաջարկում ենք փոխարինել «պայմանագիր» բառով.
	Չի ընդունվել։
Քանի որ արդեն իսկ լինելու է կնքված պայմանագիր, ուստի նպատակահարմար է կնքել համաձայնագիր պայմանագրի երկարաձգման վերաբերյալ։



	4. Նախագծի 1-ին կետի 5-րդ ենթակետով Որոշման N 3 հավելվածի 34-րդ կետում լրացվող 5-րդ ենթակետում «պայմանների վերաբերյալ» բառերը առաջարկում ենք փոխարինել «պայմաններին համապատասխանություն» բառերով.
	Ընդունվել է։

	5. Նախագծի 1-ին կետի 6-րդ ենթակետին հաջորդող ենթակետի «6» թվով համարակալումը առաջարկում ենք փոխարինել «7» թվով,
	Ընդունվել է։

	6. Նախագծի 1-ին կետի 5-րդ ենթակետով նախատեսվում է, որ գործարար ծրագիրը, Օրենքի 14-րդ հոդվածի 1-ին մասի 8-10-րդ կետերով նախատեսված գործունեության տեսակներ իրականացնող շահագործողների դեպքում, գնահատվում է ըստ տարիների` Օրենքի 7-րդ հոդվածի 3.1-ին մասում նշված անհրաժեշտ հիմնական պայմանների հիման վրա: Ընդ որում, մեր կարծիքով գործառնական ծախսերով գնահատումը ուղղված է նաև վարձու աշխատողների ազատ տնտեսական գոտում ֆիզիկական ներկայության ճշտմանը և պատվիրակումների (outsourcing) դեպքերի բացահայտմանը, ուստի առաջարկում ենք Նախագծի 1-ին կետի 6-րդ և 7-րդ ենթակետերով նոր խմբագրությամբ շարադրվող՝ Որոշման N 3 հավելվածի Ձև N 2-ում և Ձև N 3-ում գործառնական ծախսերը ներկայացնել Նախագծի 1-ին կետի 1-ի ենթակետով սահմանված ծախսերի տեսակների բացվածքով (արտադրական, իրացման, վարչական, ֆինանսական և այլ ծախսերը առանձին-առանձին):
Միաժամանակ, անկախ վերոգրյալ առաջարկներից, հայտնում ենք նաև, որ ազատ տնտեսական գոտիներին առնչվող օրենսդրության գործնական կիրարկման ընթացքում առաջանում են մի շարք խնդիրներ, որոնք պայմանավորված են հետևյալով՝
«Ազատ տնտեսական գոտիների մասին» օրենքի 5-րդ հոդվածի 2-րդ մասի համաձայն՝ ազատ տնտեսական գոտու ստեղծման մասին կառավարության որոշումը, ի թիվս այլ տեղեկությունների, պետք է ներառի նաև տարածքի նկարագիրը և սահմանագիծը, ազատ տնտեսական գոտուն և դրա սահմանագծին ներկայացվող պահանջները։ Սահմանագծին ներկայացվող պահանջները սահմանվում են` կախված տվյալ ազատ տնտեսական գոտու գործառնական տեսակից և դրանում իրականացվող գործունեության առանձնահատկություններից՝ նույն օրենքի 6-րդ հոդվածին համապատասխան։
Ազատ տնտեսական գոտու սահմանագծերին ներկայացվող պահանջները նախկինում սահմանված են եղել Հայաստանի Հանրապետության կառավարության 2011 թվականի  հոկտեմբերի 13-ի N 1521-Ն որոշմամբ (N 3 հավելված), որն ուժը կորցրած է ճանաչվել Հայաստանի Հանրապետության կառավարության 2019 թվականի հունիսի 6-ի N 727-Ն որոշմամբ, ընդ որում՝ N 727-Ն որոշման մեջ որևէ անդրադարձ չկա ազատ տնտեսական գոտու տարածքի սահմանագծերին կամ ազատ տնտեսական գոտու անցակետին ներկայացվող պահանջներին։
Օրենսդրության մեջ առկա է նաև անորոշություն՝ կապված «Ազատ տնտեսական գոտիների մասին» օրենքով սահմանված՝ ազատ տնտեսական գոտու տարածքում կամ դրա մի մասում «Ազատ մաքսային գոտի» մաքսային ընթացակարգի կիրառման հարցի հետ։
Կամայական մեկնաբանությունների տեղիք տվող օրենսդրական բացերը լրացնելու, օրենսդրական անորոշությունից խուսափելու նպատակով, ինչպես նաև հաշվի առնելով այն, որ «Ազատ տնտեսական գոտիների մասին» օրենքի 5-րդ հոդվածի 2-րդ մասի պահանջը հաճախ չի պահպանվում Ազատ տնտեսական գոտի ստեղծելու մասին Հայաստանի Հանրապետության կառավարության որոշումներում՝ առաջարկում ենք Նախագծում ներառել դրույթներ, որոնք կսահմանեն ազատ տնտեսական գոտու տարածքի սահմանագծերին և անցակետին ներկայացվող պահանջներն այն դեպքերում, երբ ազատ տնտեսական գոտի ստեղծելու մասին Հայաստանի Հանրապետության կառավարության որոշումներում դրանք հստակ սահմանված չեն լինի և հստակեցնել ազատ տնտեսական գոտու տարածքում կամ դրա մի մասում «Ազատ մաքսային գոտի» մաքսային ընթացակարգի կիրառման հետ կապված հարցերը, հատկապես ազատ տնտեսական գոտի ստեղծելու մասին որոշումներում «Ազատ մաքսային գոտի» մաքսային ընթացակարգի կիրառման տարածքի հարցը չորոշակիացնելու դեպքերում։

	Ընդունվել է։

Հարկ է նշել, որ ազատ տնտեսական գոտու սահմանագծին կամ ազատ տնտեսական գոտու անցակետին ներկայացվող պահանջները կարգավորվում են լիազոր մարմնի և տվյալ ազատ տնտեսական գոտու կազմակերպչի միջև կնքվող պայմանագրով։
Ինչ վերաբերում է օրենսդրությունում առկա անորոշություններին, շահագրգիռ մարմինների առաջարկների և կարծիքների հիման վրա դրանք կկարգավորվեն «Ազատ տնտեսական գոտիների մասին» օրենքի փոփոխությամբ։

	[bookmark: _Hlk178776362]4. ՀՀ բարձր տեխնոլոգիական արդյունաբերության նախարարություն
	18.11.2024 թ.

	
	N 01/17.1/9917-2024

	Հայաստանի Հանրապետության բարձր տեխնոլոգիական արդյունաբերության նախարարությունն իր իրավասությունների շրջանակներում առաջարկություններ և դիտողություններ չունի։

	Ընդունվել է։

	5. ՀՀ ֆինանսների նախարարություն
	10.12.2024 թ.

	
	N 01/2-1/25435-2024

	Նախագծի 1-ին կետի 1-ին ենթակետով սահմանվում է, թե որն է ազատ տնտեսական գոտու կազմակերպչի ընտրության կարգի (այսուհետ՝ Կարգ) իմաստով օպերացիոն ծախսը։
Այս կապակցությամբ, հայտնում ենք, որ անհրաժեշտ է Նախագծում «օպերացիոն» բառը փոխարինել «գործառնական» բառով, քանի որ «Ազատ տնտեսական գոտիների» մասին ՀՀ օրենքի 7-րդ հոդվածի 3.1-ին մասի 3-րդ ենթակետում համապատասխան ծախսերը նկարագրված են որպես գործառնական ծախսեր։ Բացի այդ, Նախագծի այլ դրույթներում նույնպես այդ ծախսերը նկարագրված են որպես գործառնական ծախսեր։
Միաժամանակ, նույն ենթակետում սահմանվում է, որ օպերացիոն ծախս է համարվում արտադրական, իրացման, վարչական, ֆինանսական և այլ ծախսերի հանրագումարը։
[bookmark: _Hlk184722761]Այս կապակցությամբ հայտնում ենք, որ «Կազմակերպությունների ֆինանսատնտեսական գործունեության հաշվապահական հաշվառման հաշվային պլանը և դրա կիրառման հրահանգը» հաստատելու և Հայաստանի Հանրապետության ֆինանսների և էկոնոմիկայի նախարարի 2000 թվականի դեկտեմբերի 29-ի թիվ 319 հրամանն ուժը կորցրած ճանաչելու մասին» ՀՀ ֆինանսների նախարարի 2012 թվականի ապրիլի 17-ի թիվ 353-Ն հրամանով (այսուհետ՝ Հրաման) սահմանված են ծախսերի և եկամուտների դասակարգումները։ Մասնավորապես, Հրամանով հաստատված հավելվածի 71-րդ կետով սահմանված է գործառնական գործունեության ծախսերի խումբը, որն իր մեջ ներառում է իրացված արտադրանքի, ապրանքների, աշխատանքների, ծառայությունների ինքնարժեքը, իրացման ծախսերը, վարչական ծախսերը, գործառնական այլ ծախսերը և գյուղատնտեսական գործունեությունից ծախսերը։ Գործառնական այլ ծախսերը նույնպես նկարագրված են։ Ուստի, գտնում ենք, որ Նախագծով Կարգի իմաստով սահմանվող գործառնական (օպերացիոն) ծախսերի նկարագրությունն անհրաժեշտ է համապատասխանեցնել Հրամանով սահմանված ծախսերի նկարագրությանը՝ հանելով ֆինանսական ծախսերը և հստակեցնելով «այլ ծախսեր» եզրույթը։
	Հաշվի առնելով վերոգրյալը՝ գտնում ենք, որ անհրաժեշտ է Նախագծում կատարել համապատասխան փոփոխություններ։
	Ընդունվել է։

	6. ՀՀ արդարադատության նախարարություն
	09.01.2025 թ.

	1․ Նախագծի 1-ին կետի 2-րդ ենթակետով Հայաստանի Հանրապետության կառավարության 2019 թվականի հունիսի 6-ի N 727-Ն որոշման 1-ին հավելվածում լրացվող նոր 3-րդ գլխի 9-րդ կետի 2-րդ ենթակետում՝ անհրաժեշտ է հստակեցնել, թե որ ժամանակահատվածում  իրականացված կամ իրականացվող նախատեսվող ներդրումների ուղղությունների, ծավալի, ստեղծվող աշխատատեղերի քանակի, իրականացվող մարքեթինգային միջոցառումների վերաբերյալ տեղեկատվություն պետք է ներկայացվի։
	Ընդունվել է։

	2․ Նախագծի 1-ին կետի 5-րդ ենթակետով Հայաստանի Հանրապետության կառավարության 2019 թվականի հունիսի 6-ի N 727-Ն որոշման 3-րդ հավելվածի 34-րդ կետում լրացվող նոր 5-րդ ենթակետում անհրաժեշտ է «պայմաններին» բառը փոխարինել «պայմանները» բառով։
	Չի ընդունվել։
«Պայմաններին» բառը կիրառվում է «համապատասխանությունն» բառի հետ` պատասխանելով համապատասխանությունն ինչի՞ն, ինչերի՞ն» հարցին, հետևաբար «պայմաններ» բառի՝ նախագծում կիրառված հոլովաձևը տվյալ բառի ճիշտ կիրառությունն է։





